
 Herat Attackد زړه حمله 
 
 

زړه ټول بدن ته وینه پمپوي خو پخپله هم وینې ته اړتیا لري. وینه د کرونري شریانونو له لارې زړه ته رسېږي. کله  
  کې شدید درد پیدا کېږي چې همدې حالت ته د زړه حمله ویل کېږي.چې زړه ته وینه ونه رسېږي، په سینه 

 

  د زړه د حملې سببونه څه دي؟
 

عمده سبب یې د کرونري شریانونو بندېدل دي. د زړه شریانونه یا داسې بندېږي چې په یوه حصه کې یې وازده ورو  
جوړوي. دا غوټه شریان تنګوي یا یې یو مخ ( په نامه سخته غوټه  plaqueورو راغونډېږي، کلکېږي او د پلک )

له زړه څخه( له     بندوي. د کرونري شریانونو د بندېدو بله لاره دا ده چې کلکه شوې وینه )ترومبس( له بل ځایه )مثلاً 
وینې سره راوړل شي او په دې شریانونو کې بنده شي. د زړه رګونه که په هره وجه بنده شي نتیجه یې یوه ده او هغه د 

  ینې په رسولو کې خنډ دی.و
کله کله کرونري شریانونه د شخېدو )سپزم( په وجه هم بندېږي او د لنډ وخت لپاره د وینې بهیر ټکنی کېږي چې دا هم  
د زړه د حملې سبب کېږي. همدارنګه د زړه د شریانونو ګزک او د دې شریانونو ولادي انومالي ګانې )چې د زړه  

  ر سببونه دي.شریانونه له بل ځایه پیل شوي وي( هم د زړه د حملې ناد
کله کله د زړه رګونه سم وي خو زړه تر معمول زیاتې وینې ته اړتیا پیدا کوي مثلاً کله چې د زړه عضلات غټ شوي  
وي )خصوصاً که څوک په سپورټ کې د زر تکړه کېدو او د عضلاتو د چټکې ودې په خاطر سټیروییډي هورمونونه  

( د زیات فعالیت له امله د زړه ټکان زیات شوی وي. په دې حالت کې هم ممکن د  Tyroidواخلي( او یا د ججوري )
  زړه حمله راشي.

  همدارنګه کمخوني او ټیټ فشار هم نادراً د زړه د حملې سبب کېږي.
 

  څوک د زړه حملې ته مساعد دي؟
 

ځینې خلک تر نورو زیات د زړه ناروغیو ته مساعد وي. ځینې عوامل دي چې د رګونو تنګېدو او د زړه حملې ته لاره  
هواروي. په دې عواملو کې ځینې یې داسې دي چې کنټرول یې د انسان په لاس کې نه وي، مثلاً نران، د زیات عمر  

توکمونو دې شي ته زیات مساعد وي. همدرانګه ځینې   کسان او د تور نژاد وګړي په طبیعي توګه تر ښځو او نورو
کسان په ارثي او فامیلي توګه ورته برابر وي. خو ځینې نور عوامل یې کنټرولولای شو مثلاً سګرټ څکول، لوړ فشار، 
چاغي، د وینې غوړ، د شکرې ناروغي. همدارنګه د فیزیکي فعالیت نه کول، د زړه حملې ته زمینه برابروي. موږ  

شو وزن کم کړو، فیزیکي فعالیت وکړو، د وینې غوړ، د وینې فشار او شکره په پرهیز او درملنې سره کنټرول   کولای
  کړو.

همدارنګه هغه کسان چې زیات الکول څښي، هغوی چې د وینې د کلکېدو ناروغۍ لري، هغه مېرمنې چې د حمل د 
مخنیوي په خاطر ګولۍ خوري، هغه کسان چې غوښه او غوړ زیات خوري خو ترکاري او مېوه کمه، او هغه کسان  

  چې په ژور خپګان او یا اضظراب اخته وي هم د زړه حملې ته برابر وي.
 

  د زړه د حملې نښې نښانې څه دي؟
 

نښې نښانې په دې پورې اړه لري چې د زړه یو رګ بند دی که څو رګونه، بندښت یې کم دی که زیات، بندښت یې زر 
  ختم شوی که ډېر وخت پاتې شوی.

که چېرې د زړه څو رګونه هم مهاله بند شي او بندښت یې هم زیات وي کېدای شي د ناڅاپي مړینې سبب شي. تاسو به  
لیدلي یا اورېدلي وي چې څوک ویده شوی او بېرته نه دی راویښ شوی، یا څوک روان وي او ناڅاپه ولوېږي، یا یو  

سلنه د زړه د سختې    ۹۵لی دی. د داسې ناڅاپي مرګونو  څوک پر لمانځه ولاړ وي او چې سجده یې کړې همداسې پسې تل
  حملې په وجه وي.

خو که حمله دومره سخته نه وي چې ناروغ مړ کړي بیا نو ناروغ په ټټر کې شدید درد احساسوي. دغه درد معمولاً د 
سینې د منځ هډوکي شا ته وي، درد د ټینګ نیولو، فشار )لکه تېږه چې پر سینې ایښودل شوې وي(، برېښ، څړیکه او 

لاس خوا ته ځي خو کېدای شي د اورمېږ، زامو، غاښونو،   یا د ګونګ درد په بڼه وي. درد زیاتره وخت چپ مټ او چپ
  نس او یا اوږې خوا ته هم لاړ شي.

 په   سره  حالتونو  اروایي  نورو  او  ناهیلۍ  پارېدلو،  خپګان، له  او  وروسته  خوراکه   له   مهال،  پر  فعالیت  بدني  درد معمولاً د
  .زیاتېږي نه سره بدلولو په وضعیت د او حرکتونو تنفسي له ټوخلي، له  درد دغه. کېږي پیدا ډول تدریجي

که حمله سخته نه وي درد له دمې او غځېدلو سره ښه کېږي او معمولاً تر دېرش دقیقې زیات دوام نه کوي خو که حمله  
  سخته وي کېدای شي له استراحت سره ښه نه شي او تر نیم ساعت زیات دوام وکړي.

همدارنګه کله کله ممکن درد په سینه کې نه، بلکې د نس په پاسنۍ برخه کې احساس شي نو که څوک د زړه حملې ته  
مساعد وي )عمر یې تر څلوېښتو زیات وي، چاغ وي، لوړ فشار یا شکره ولري( او ناڅاپه وایي چې معده مې خوږېږي،  

  غلې وي.تاسې باید دې متوجه اوسئ چې کېدای شي د زړه حمله پرې را 
ځینې کسان ممکن هېڅ درد احساس نه کړي خو د زړه حمله تېره کړي. معمولاً هغه کسان چې زیات عمر لري، په لوړ  

  درد نه احساسوي. ،فشار او یا شکره اخته وي
  وګرځي او فشار یې کښته شي.د درد تر څنګ ممکن ناروغ خولې شي، ساه بندي ورته پیدا شي، خوا یې 

 

  د زړه حمله څرنګه تشخیصېږي؟
 

د زړه حمله د یادو شویو نښو نښانو )خصوصاً د سینې درد(، د زړه ګراف، ایکوکاردیوګرافي )د زړه تلویزیوني معاینه(  
  او د وینې د خاصو معایناتو له مخې تشخیصېږي.

 

  د زړه د حملې درملنه څه ده؟
 

اساس مناسبه درملنه ورته غوره کېږي. درملنه له استراحت، آکسیجن، او دوایي رانیولې تر مداخلوي د حملې د شدت پر  
پروسیجرونو )د انجیوپلاستۍ په وسیله د بند شوي رګ خلاصول او د سټنټ تطبیقول( پورې مختلف ډولونه لري چې د  

  ناروغ له وضعیت او د حملې د شدت پر اساس ترسره کېږي.
 

  که په چا کې د زړه د حملې نښې نښانې ووینو، څه وکړو؟
 

د زړه د حملې اصلي نښه د سینې درد دی چې وصف یې مخکې بیان شو. که دغه نښې په چا کې وینئ نو سم له واره 
یې پرې باسئ. ناروغ باید هېڅ ونه خوځېږي ځکه چې معمولي حرکت هم د حملې د سختیېدو سبب کېږي. ژر امبولانس  

ناروغ ته کافي آکسیجن ورسېږي او شا و خوا    یا بل موټر راوغواړئ او ناروغ روغتون ته ورسوئ. هڅه وکړئ چې
   ته یې ګڼه ګوڼه مه جوړوئ. ناروغ ته روحي سکون ورکړئ او هڅه وکړئ چې آرام یې وساتئ.

 

  څرنګه د زړه د حملې مخه ونیسو؟
 

حملې ته لاره هواروي او کنټرول یې زموږ په لاس کې  باید هغه عوامل له منځه یوسو چې د رګونو تنګېدو او د زړه  
  دی. په دې توګه:
  سګرټ باید بند کړو. •
باید د غوړو )خصوصاً  • فعالیت دی.  فیزیکي  او  باید کم وساتو. بهترینه لاره یې پرهېز  خپل وزن 

  حیواني غوړ(، غوښو، وریجو او خوږو په خوراک کې احتیاط وکړو.
نیم ساعت پر پښو مزل او یا منظم ورزش وکړي. څوک چې په  • اقلاً  هر څوک باید په ورځ کې 

  دفترونو کې کار کوي بهتره ده چې هر یو ساعت وروسته د پنځو دقیقو په مخه دې خوا ها خوا وګرځي.
   که څوک د وینې فشار یا شکره لري، باید یې منظمه تدواي وکړي. •
  باید هڅه وکړو چې ځان خپګان ته ورنه کړو. •
  باید په خوراک کې مو ترکاري او مېوې ته ځای ورکړو. •

